
BANBUAREN MUNDUA ikaragarria da eta lilura guztiak
bahitzen dizkit. Banbuak belarrak dira. Belar han-
diak, baina belar. Genero eta espezie ugari deitzen da
banbu izenaz. Bateratzen dituen ezaugarria kanabera
gogorra osatzea da. Eta kanabera honek eman dio
zabalkundea banbuari. Lurrari eusteko, zubietarako,
ubideetarako, itxituretarako, hesietarako, pardetara-
ko, oilategietarako, kaioletarako, eskaileretarako, erai-
kinetarako, etxeetarako... Zertarako ez da erabili izan
banbua? Txiroaren zura deitzen zaio Kolonbian.
Puska txikietan Asia ekialdeko erara jateko txotxak
egiteko eta, azken aldi honetan gero eta ugariago
ikusten den, lur-zoruak egiteko oholtzetarako erabil-
tzen da. 

Eraikuntza omen da, hala ere, banbuaren etorki-
zuna. Beste era batera ia ezinezkoak liratekeen alda-
mio egiturak egiteko aukera ematen du banbuak:
zama eskasa, erresistentzia, garraiatzeko eta eskula-
nerako erraza eta merkea da. Eraikuntza modernoe-

nen aldamio da, baina baita parte ere. Gero eta gehia-
go erabiltzen da eraikinaren beraren egitura izateko.
Ikuspegi ekologikotik begiratuta ezin hobea da ban-
bua. Tokian tokiko baliabide ederra. Bestetik, sor-
kuntzarako aparteko aukerak ematen ditu, eta eraikin
artistikoetan bezala arte eraikuntzan ere nonahi topa-
tuko duzu. Ikus, adibidez, Starn arkitektu anaien
lanak (www.starnstudio.com).

Banbua eskas, urte gutxi da geurera ekarri zela,
baina kanabera, Arundo donax, erruz erabiltzen dugu
hemen. Aterpeak, etxeetako hormak, itxiturak, haize-
hesiak eta abar egiteko, eta batez ere parda edo soro
eta baratzeetako makiletarako. Nekazariaren adiskide
paregabea izan da kanabera. Bere premia honek
kanabera urtero moztea zekarren, hazkundea nola-
bait kontrolpean izanez. Kanabera utzi eta soroko
lanetarako plastikozko sareak eta burdinazko pardak
erabiltzeak kanaberadiari bakea ekarri dio. Mugarik
gabeko zabalkundea ahalbideratzea, alegia. 

Txiroen zura

Hona hortentsia batzuk, Hydrangea hortensia. Orain
hostoa erortzen hasi zaion garaian, zenbaitek jo eta
inausteko gogo bizia izaten du. Ez, bada! Hartu arna-
sa eta lasaitu. Utzi hortentsia bakean. Bakeak asko
balio du. Utzi bere horretan negua igarotzen eta uda-
berri aurreko izerdi berria mugitzen zaionean, kimue-

tako begiak puzten hasten direnean, orduan inausi.
Honela inausi: hiru adarretik bi oso-osorik utzi eta
hirugarrena ipurdi-ipurditik moztu. Osorik utzitakoa
lorez jantziko da, moztutakoa erabat berritu eta gazte-
tzen den artean. Hona argazkietan inausi aurretik eta
ondoren.

Bakeak asko balio du


